
INFORME Á XUNTA DIRECTIVA DE ACISA RIBADEO 

 

Situación dos mercados eventuais en Ribadeo e propostas de actuación 

 

1. Contexto e descrición da situación 

Nos últimos meses observouse un incremento notable da celebración de mercados eventuais ou 

“mercadiños” en rúas e prazas de Ribadeo, así como a proliferación de eventos musicais 

acompañados da instalación de “barras”. 

Estes eventos, promovidos por diferentes entidades, colectivos ou empresas privadas, 

caracterízanse por varios aspectos que resultan preocupantes para o conxunto do tecido 

económico e social da vila: 

• En moitos casos carecen dunha planificación clara, tanto no relativo á súa organización 

como á súa xustificación de interese público. 

• Non sempre se informa con transparencia sobre os obxectivos, promotores ou 

responsables da actividade, dificultando a súa avaliación e o control por parte das 

administracións ou das entidades representativas do comercio e da hostalaría. 

• A súa periodicidade, que inicialmente debería ter un carácter puntual ou excepcional, 

estase a converter nunha práctica recorrente, chegando a ocupar de maneira habitual 

datas e espazos de gran interese comercial e turístico. 

• Incorporan elementos que supoñen unha competencia desleal directa para o comercio 

local e a hostalaría establecida, que afrontan gastos fixos, impostos e obrigas normativas 

que non sempre son asumidas polos organizadores destes mercadiños ou eventos con 

barra. 

• Buscan situarse nos momentos de maior afluencia turística en Ribadeo, aproveitando o 

esforzo e investimento previo realizado polo conxunto do sector para atraer visitantes á 

vila. 

Como consecuencia, tanto empresas asociadas a ACISA como outras non asociadas teñen 

trasladado numerosas queixas en relación ao impacto negativo que estes mercados e eventos 

ocasionan. Entre as principais críticas destacan: 

• A redución das vendas en comercios e establecementos hostaleiros durante os días en 

que se celebran, ao desviar parte do consumo cara a estes espazos eventuais. 

• A percepción de trato desigual entre negocios locais, que cumpren estritamente coa 

normativa, e promotores alleos que se benefician de autorizacións ou de baleiros legais. 

• A deterioración da imaxen da propia vila, ao entenderse que se priorizan actividades 

improvisadas e de moi mala calidade e imaxé, fronte á posta en valor do comercio e a 

hostalaría locais como motores económicos e turísticos de Ribadeo. 

Esta situación está a xerar un clima de malestar crecente no sector, que demanda unha reflexión 

seria e a adopción de medidas que garantan un equilibrio xusto entre o fomento da actividade 



cultural e de lecer e a necesaria protección do tecido económico estable que sostén, durante 

todo o ano, a vida e o emprego na vila. 

 

2. Problemáticas detectadas 

A análise realizada a partir das queixas recibidas por parte de socios e empresas da vila permite 

identificar varias problemáticas relevantes que derivan directamente da proliferación de 

mercados eventuais e eventos musicais con barra: 

 

1. Competencia desleal: 

 

Estes mercados e eventos representan unha competencia directa para os comercios e locais 

hostaleiros de Ribadeo. Mentres os establecementos da vila manteñen durante todo o ano 

custos fixos elevados —alugueiros, persoal contratado, impostos, seguros, subministracións 

e demais obrigas legais—, os expositores eventuais chegan nun momento concreto, sen esas 

cargas estruturais, beneficiándose das datas de maior afluencia turística e situándose en 

localizacións privilexiadas. Isto xera un evidente desequilibrio competitivo que desincentiva 

o esforzo e o investimento sostido do comercio local. 

 

2. Fiscalidade desproporcionada: 

 

As taxas municipais que abonan estes promotores pola ocupación da vía pública resultan, en 

moitos casos, simbólicas ou irrisorias ou inexistentes, se se comparan cos beneficios 

económicos que obteñen. Este desequilibrio fiscal provoca malestar entre os comerciantes 

e hostaleiros, que soportan unha presión tributaria moi superior para desenvolver a súa 

actividade diaria. Ademais, este tipo de eventos, ao seren recorrentes, deixan de ter sentido 

como actividades excepcionais e convértense nun modelo paralelo de explotación comercial 

en espazos públicos. 

 

3. Sectores máis afectados: 

 

O impacto negativo non se limita a un único sector. Afecta de maneira transversal a ramas 

fundamentais do comercio ribadense: alimentación, téxtil, cosmética, xoguetería, xoiería, 

artigos de agasallo, e tamén a hostalaría, coma o ocio nocturno ou restaurantes. Estes 

sectores, presentes e activos durante todo o ano, ven reducidas as súas vendas precisamente 

nos períodos nos que deberían recuperar investimento grazas ao turismo estival. 

 

4. Calidade e control insuficiente: 

 

Moitos destes postos non ofrecen garantías axeitadas nin en materia sanitaria, nin de 

consumo, nin de cumprimento normativo. A falta de inspección e control pode derivar en 



situacións que afecten non só á seguridade do consumidor, senón tamén á reputación de 

Ribadeo como destino turístico e comercial. Un incidente relacionado con hixiene, fraude no 

produto ou falta de seguridade tería un impacto negativo moi superior ao beneficio puntual 

que poidan xerar estes eventos. 

 

5. Sobrefinanciamento e falta de retorno real: 

 

En numerosas ocasións,  os promotores de estes mercadiños e eventos reciben axudas 

públicas ou apoios institucionais, contan con ingresos adicionais por patrocinios privados, 

cobran entradas para os seus eventos e mesmo, nalgún caso, reciben apoio ou colaboración 

de ACISA. Con todo, o retorno económico e social para a vila é mínimo, cando non nulo. A 

meirande parte da facturación destes expositores non reverte no tecido local, nin nas arcas 

municipais, unicamente reverten na entidade organizadora; e  en moitas ocasións de forma 

mínima para o que facturan os negocios que os conforman,. En resumo: consómense 

recursos públicos e privados para financiar eventos que non fortalecen, senón que debilitan, 

o ecosistema económico ribadense. 

 

Esto reforza o diagnóstico inicial e evidencia que non se trata só dun asunto de convivencia 

puntual, senón dunha problemática que se esta a converter en estrutural que require unha 

revisión profunda das condicións de autorización, fiscalidade, control e retorno destes eventos. 

 

3. Excepcións 

ACISA entende que non se trata de prohibir nin de frear toda actividade eventual que se organice 

en Ribadeo. Pola contra, recoñecemos que existen determinados eventos que, polas súas 

características, achegan un valor engadido á comunidade e non supoñen un prexuízo directo 

para o tecido económico local. 

En concreto, considérase que poden seguir autorizándose aqueles eventos que cumpran con 

estas condicións: 

• Carácter solidario e sen ánimo de lucro: Debe tratarse de iniciativas promovidas por 

asociacións culturais, sociais, deportivas ou entidades sen fins comerciais, cuxo 

obxectivo principal sexa a recadación de fondos destinados a causas benéficas, 

humanitarias ou sociais de interese xeral. 

• Duración limitada: Estes eventos deberán ter un carácter estritamente puntual e 

acoutado no tempo, evitando que se convertan en citas recorrentes que rematen 

competindo coa actividade ordinaria do comercio e a hostalaría. 

• Non concorrencia directa cos sectores representados en Ribadeo: As actividades 

propostas non poderán solaparse nin restar clientela a establecementos locais de 

alimentación, téxtil, cosmética, xoguetería, xoiería, artigos de agasallo ou hostalaría, que 

son sectores xa presentes e activos de maneira permanente na vila. 

• Transparencia na organización: Os promotores deberán acreditar de forma clara e 

documentada o destino dos fondos, así como a súa condición de entidade sen ánimo de 



lucro, garantindo que os beneficios revertan íntegramente en proxectos sociais e 

comunitarios. 

• Aportación de valor á vila: Estes eventos deberían procurar contribuír á dinamización 

cultural ou social de Ribadeo, reforzando a súa imaxe positiva como lugar solidario e 

comprometido, e non como un espazo de explotación comercial irregular. 

ACISA considera que, baixo estas condicións, resulta compatible permitir a celebración de 

determinadas iniciativas solidarias ou incluso de captación de recursos económicos para 

entidades, sen poñer en risco a estabilidade nin a sustentabilidade do tecido económico local, 

nin a imaxe e prestixio da nosa vila. Pola contra, autorizar sen criterios claros todo tipo de 

mercados eventuais supón un risco evidente de deterioro da actividade empresarial estable e 

consolidada, que é a que xera emprego e riqueza de maneira constante en Ribadeo. 

 

4. Exemplos recentes 

A problemática descrita non é unha hipótese futura, senón unha realidade contrastada cos 

eventos que se veñen autorizando e celebrando en Ribadeo nos últimos meses. A continuación 

recóllense algúns exemplos significativos: 

• Campionato de hamburguesas (maio): Organizado por unha empresa privada durante 

cinco días consecutivos, cun claro carácter comercial e sen relación directa coa 

dinamización do comercio local. 

• Mercado con espazo de restauración: Promovido por unha entidade local, sen que se 

aclarase nin garantise o destino dos fondos obtidos, xerando dúbidas sobre a súa 

finalidade real. 

• Evento con postos de hostalaría e venda: Celebrado sen cartel oficial nin identificación 

clara dos organizadores, o que dificulta a transparencia e a trazabilidade da actividade. 

• Mercado no Camiño: Instalado no parque San Francisco durante sete días, ocupando un 

espazo público de referencia e coincidindo con datas de alta afluencia, en competencia 

directa coa hostalaría e o comercio establecidos. 

• Segundo campionato de hamburguesas (agosto): De cinco días de duración, organizado 

tamén por unha empresa privada, e que ademais se replicou en varias localidades da 

comarca, converténdose nun modelo de negocio itinerante que non deixa retorno real 

en Ribadeo. 

Todos estes eventos, sen excepción, contaron coa autorización municipal, sen que se apreciase 

unha avaliación previa do impacto económico negativo sobre os establecementos comerciais e 

hostaleiros de Ribadeo. O feito de que se repitan e se prolonguen durante varios días en períodos 

de máxima afluencia turística evidencia que estamos ante unha práctica recorrente, que 

erosiona o esforzo e a sustentabilidade das empresas locais. 

 

5. Medidas que propoñemos adoptar 

A situación descrita nos apartados anteriores require unha resposta clara e estruturada por parte 

de ACISA. Non se trata unicamente de trasladar queixas, senón de formular propostas concretas 



que permitan ordenar, regular e compatibilizar a celebración de eventos coa defensa dos 

intereses lexítimos do comercio e a hostalaría locais. Con este obxectivo, propoñemos a 

adopción das seguintes medidas: 

 

1. Análise interna previa na Xunta Directiva: 

 

A primeira medida debe ser unha reflexión profunda dentro da nosa propia 

organización. A Xunta Directiva debe analizar en detalle o presente informe, as queixas 

recibidas e os exemplos documentados, co fin de valorar o alcance real do problema e 

consensuar unha posición común. Este proceso de análise permitirá reforzar a unidade 

de criterio e darlle maior forza institucional ás decisións que se adopten. 

 

2. Participación activa da Asemblea de socios: 

 

Unha vez recollidas as conclusións da Xunta Directiva, estas deberán ser trasladadas á 

Asemblea Xeral de socios, máximo órgano de decisión da nosa asociación. Alí, as 

propostas serán debatidas e, se procede, sometidas a votación. Este paso é fundamental 

para que as medidas que ACISA adopte conten co aval democrático dos seus socios, o 

que reforzará a lexitimidade da nosa postura fronte ao Concello e fronte á opinión 

pública. 

 

3. Diálogo institucional co Concello de Ribadeo: 

 

Tras a celebración da Asemblea, ACISA solicitará formalmente unha reunión co Concello de 

Ribadeo. O obxectivo desta xuntanza será trasladar de maneira clara e documentada: 

o A preocupación do tecido empresarial local. 

o As decisións adoptadas pola asociación. 

o A necesidade de establecer criterios comúns para a autorización de mercados e 

eventos. Trátase de abrir unha mesa de coordinación e de diálogo construtiva, 

exclusiva para esta temática, que non busque a confrontación, senón a 

colaboración, pero deixando claro que o interese económico e social da vila 

debe ser sempre a prioridade. 

 

4. Análise previa exhaustiva das solicitudes de eventos: 

 

Consideramos imprescindible que todas as solicitudes de mercados eventuais, feiras ou 

eventos musicais con barra sexan obxecto dunha análise previa polo Concello, que 

conten coa opinión de ACISA, que inclúa obrigatoriamente: 

o Identificación dos promotores e responsables. 



o Obxectivos concretos da actividade. 

o Sectores implicados e posibles coincidencias cos presentes en Ribadeo. 

o Duración e localización proposta. 

o Impacto económico e social previsto. 

Sen esta avaliación previa e documentada non debería autorizarse ningún 

evento. 

Para elo propoñemos a creación de dunha mesa de coordinación de axenda cultural e 

turística, conformada por representantes do Concello e de ACISA (como entidade 

representativa do empresariado e polo tanto dos sectores afectados)  que realice esa labor 

de análise unha vez o mes, de todas as solicitudes de entidades ou eventos,. 

 

5. Creación dun calendario público e transparente de eventos: 

 

Propoñemos que esa mesa local de traballo,  elabore un calendario anual (con revisións 

mensuais)  de eventos autorizados, publicado de forma oficial e accesible para cidadáns, 

empresas e entidades. Isto permitirá: 

o Evitar a improvisación e a saturación en determinadas datas. 

o Garantir a complementariedade dos eventos coa programación propia de ACISA, 

do Concello e de doutras entidades. 

o Facilitar a planificación comercial e hostaleira, así como as labores loxísticas e de 

persoal do Concello. 

o Dar maior visibilidade e prestixio aos eventos que realmente teñan interese 

cultural, social ou turístico, e eliminar a imaxe de improvisación.  

 

6. Limitación das autorizacións: 

 

Para protexer o tecido económico local, propoñemos que as autorizacións se limiten aos 

seguintes supostos: 

o Eventos que non entren en competencia directa cos sectores presentes na vila. 

o Actividades cunha duración máxima dun dia ou dous días, e sen reiteración no 

ano. 

o Celebración preferente fóra da tempada alta (Semana Santa, verán, Nadal), 

cando o comercio e a hostalaría locais xa fan un esforzo extraordinario para 

atender a demanda. 

o Priorizar os mercados que teñan como protagonistas as empresas ou artesáns 

locais.  



o Restrinxir a instalación de barras de bar en eventos, deportivos ou musicais; 

entendendo que Ribadeo ten unha oferta mais que suficiente de hostalaría. O 

evento pode realizar de igual xeito, sen perxudciar a economía local.  

 

7. Reforzo das medidas de control normativo: 

 

A organización destes eventos debe estar suxeita a unha fiscalización real e efectiva, que 

inclúa: 

o Obriga de presentar licenzas, seguros de responsabilidade civil e permisos de 

actividade. 

o Cumprimento estrito das normativas sanitarias e de consumo. 

o Rexistro fiscal dos ingresos e emisión de facturas, para evitar fraude ou 

competencia desleal. 

o Inspeccións presenciais por parte do Concello durante a celebración dos 

eventos, con capacidade sancionadora en caso de incumprimentos. 

 

8. Revisión do apoio de ACISA a entidades externas: 

 

Propoñemos modificar o protocolo de colaboración de ACISA coas entidades externas, 

establecendo que: 

o Non se prestará apoio nin se avalarán eventos que cobren entrada sen retorno 

para a vila, nin aqueles que poidan considerarse competencia desleal. 

o O apoio poderá incrementarse unicamente en casos de actividades de carácter 

solidario, cultural ou social, sempre sen ánimo de lucro e cun beneficio claro 

para a comunidade. 

o Toda colaboración será avaliada previamente pola Xunta Directiva e, se é 

necesario, pola Asemblea de socios. 

 

9. Transparencia e comunicación pública: 

 

Finalmente, propoñemos que todas as decisións adoptadas por ACISA en relación a esta 

problemática sexan comunicadas de forma pública: 

o Informando aos socios a través dos nosos canais habituais. 

o Difundindo a postura oficial da asociación nos medios de comunicación locais e 

comarcais. 



o Trasladando tamén esta mensaxe á cidadanía, para que se entenda que a 

defensa do comercio e da hostalaría locais é unha defensa do emprego, da 

riqueza e da identidade de Ribadeo. 

 

En resumo, ACISA propón un modelo de regulación equilibrado, no que teñan cabida actividades 

culturais, sociais e solidarias, pero sempre dentro duns criterios claros de transparencia, control 

e respecto ao tecido económico local.  

O comercio e a hostalaría de Ribadeo manteñen viva a vila durante todo o ano, e non pode 

permitirse que se vexan prexudicados por actividades puntuais que, lonxe de aportar valor, 

restan recursos e oportunidades ao conxunto da comunidade. 

 

6. Conclusión 

A proliferación incontrolada de mercados eventuais, festivais con postos de venda e eventos 

musicais con barra en Ribadeo está a poñer en risco real a viabilidade do pequeno comercio e 

da hostalaría locais. O que nun principio podería considerarse unha actividade puntual, 

complementaria ou anecdótica, que si fora un aliciente e complemento a vida de comercial de 

Ribadeo, converteuse nunha práctica recorrente, especialmente en períodos de alta afluencia 

turística, coincidindo co esforzo máximo do noso tecido empresarial, con mala imaxe e xerando 

unha axenda desproporcionada de eventos. 

As consecuencias desta dinámica son claras: 

• Competencia desleal, ao permitir que operadores eventuais, sen custos fixos nin obrigas 

tributarias equiparables, compitan directamente cos negocios que manteñen aberta a 

vila durante todo o ano. 

• Desequilibrio fiscal, xa que as taxas municipais de ocupación da vía pública resultan 

insignificantes fronte aos ingresos que obteñen, mentres os establecementos locais 

soportan unha fiscalidade moito máis elevada. 

• Prexuízo directo a sectores clave como alimentación, téxtil, cosmética, xoguetería, 

xoiería ou artigos de agasallo e hostalaría, todos eles representados en Ribadeo de 

maneira permanente. 

• Risco para a calidade e a imaxe da vila, debido á falta de control sanitario, de consumo 

e de transparencia sobre os organizadores e os seus obxectivos. 

• Falta de retorno económico real, posto que moitos destes eventos son promovidos por 

empresas alleas á vila, que apenas deixan beneficio no comercio e na hostalaría locais, 

malia contar en ocasións con axudas públicas, patrocinios e mesmo colaboración 

institucional. 

Ante esta realidade, ACISA, como organización que representa a preto de 170 empresas de 

Ribadeo, ten a obriga de defender os intereses do noso tecido empresarial. Non se trata de 

opoñerse á dinamización cultural, deportiva,  social ou solidaria, senón de reclamar regras claras, 

transparencia e un marco de actuación que garanta que a celebración destes eventos non se faga 

en prexuízo dos negocios que manteñen vivo o pobo durante os 365 días do ano. 



Reivindicamos que: 

• O comercio e a hostalaría locais son o verdadeiro motor económico de Ribadeo, 

xerando emprego estable, pagando impostos e ofrecendo servizo constante tanto á 

poboación como aos visitantes. 

• É necesario ordenar, regular e limitar os mercados e eventos eventuais, de forma que 

sexan compatibles co desenvolvemento do comercio local e que aporten valor engadido 

á vila. 

• A colaboración entre Concello, asociacións e promotores debe basearse na 

transparencia, o respecto e o beneficio común, evitando repetir dinámicas que só 

favorecen intereses particulares a curto prazo. 

En conclusión, non é sostible continuar co modelo actual de autorización indiscriminada. De 

non tomar medidas, o risco é claro: deterioro progresivo do pequeno comercio, perda de 

competitividade da hostalaría, descontento crecente dos empresarios locais e unha imaxe 

pública de improvisación que non beneficia a Ribadeo como destino turístico nin como espazo 

de convivencia. 

Por todo isto, ACISA formula este documento como unha chamada á reflexión e á acción 

conxunta, confiando en que as administracións e a sociedade ribadense comprendan que 

defender ao comercio e á hostalaría locais é defender o futuro económico, social e cultural da 

nosa vila. 

 

 

 

 

 

 

 

 

 

 

 

 

 

 

 

 



Ribadeo non precisa destes mercados eventuais para atraer visitantes Porque xa é un destino 

consolidado con comercio e hostalaría de primeiro nivel 

 

1. Unha oferta hostaleira e gastronómica envexable 

Ribadeo posúe unha rede consolidada de bares, terrazas, cafeterías e restaurantes que 

funcionan todo o ano, con calidade recoñecida e cunha diversidade que o converte nun dos 

destinos gastronómicos máis destacados da Mariña. 

• A nosa restauración é un auténtico motor de atracción turística, con cociña de mercado, 

produtos locais e unha oferta ampla que vai desde o menú do día ata a alta restauración. 

• As terrazas, sobre todo no verán, son parte da identidade da vila e punto de encontro 

tanto para visitantes como para veciños. 

• Os bares e cafeterías ofrecen ambiente, servizo e estabilidade, xerando emprego directo 

e contribuíndo á vida social. 

Unha oferta permanente, profesional e variada, que non necesita complementarse nin competir 

con barras improvisadas ou festivais de food trucks de calidade máis que cuestionable, que 

aparecen só uns días ao ano e que presentan múltiples problemas: 

• Sanidade e control: estes postos non pasan polas mesmas revisións sanitarias cada vez 

que se instalan en Ribadeo, polo que non ofrecen as garantías que si se esixen a bares e 

restaurantes locais. Isto supón un risco para a saúde dos consumidores e para a 

reputación turística da vila. 

• Emprego local: non xeran traballo en Ribadeo, xa que o persoal vén habitualmente de 

fóra. Pola contra, a nosa hostalaría mantén contratos, dá estabilidade laboral e contribúe 

á economía local durante todo o ano. 

• Fiscalidade e facturación: o control sobre a facturación destes postos é, cando menos, 

dubidoso. Moitos non emiten ticket ou factura, polo que o pago de impostos é incerto e 

desigual respecto aos negocios locais, que si cumpren de forma rigorosa coas súas 

obrigas fiscais. 

• Barras en eventos: no caso das barras instaladas en festivais ou concertos sucede 

exactamente o mesmo: Non xeran emprego na vila, con dúbidas sobre o control fiscal e, 

ademais, restando consumo directo ás terrazas e bares que si manteñen viva a oferta 

hostaleira de Ribadeo. 

En resumo: estes modelos eventuais non aportan valor real á vila, senón que debilitan a 

economía local, erosionan a confianza dos consumidores e danan a imaxe de Ribadeo como 

destino serio, seguro e de calidade. 

 

 

 

 

 



2. Un comercio estable, diverso e competitivo 

Ribadeo é un referente comarcal en materia de comercio: 

• Moda, calzado, xoiería, cosmética, agasallos, xoguetería, alimentación gourmet… a 

variedade e especialización das nosas tendas é única na contorna, e sitúa a Ribadeo moi 

por riba de vilas que apenas contan con oferta estable. 

• Trátase dun comercio que mantén emprego durante todo o ano, paga impostos, sostén 

o alugueiro de locais e crea vida urbana constante, facendo que Ribadeo sexa unha vila 

viva os 365 días. 

• A xente vén a Ribadeo non só polas súas paisaxes ou polas súas praias, senón tamén 

para comprar nas súas tendas e gozar da súa hostalaría, porque saben que aquí 

atoparán calidade, servizo e variedade. 

Comparar Ribadeo con vilas pequenas, que carecen de tecido comercial e precisan feiras 

puntuais para dinamizarse, é un erro. Ribadeo non está nese nivel: está moi por enriba. O que 

necesita é reforzar o que xa ten, non substituílo nin eclipsalo con actividades eventuais que o 

desprestixian e restan vendas aos negocios locais. 

Cómpre lembrar, ademais, que non hai tantos anos as políticas de dinamización comercial e 

turística de Ribadeo buscaban precisamente iso: poñer en valor a nosa oferta permanente. 

Campañas como as panchas, a Campaña de Nadal ou o propio Ribadeo Indiano foron creadas 

para potenciar e dar visibilidade ao comercio, á hostalaría e aos servizos locais, non para 

competir con eles nin substituílos. 

Esas accións, deseñadas desde a cooperación entre o tecido empresarial e as administracións, 

demostraron que a mellor forma de atraer visitantes e dinamizar a economía local é apostar 

polo que xa temos en Ribadeo, dándolle prestixio, singularidade e forza, en lugar de traer 

modelos alleos que non deixan retorno real na vila. 

 

 

 

 

 

 

 

 

 

 

 

 

 



Os efectos negativos destes eventos sobre a imaxe de Ribadeo 

1. Improvisación e falta de orde 

Moitos destes mercados e eventos autorízanse e organízanse sen unha planificación seria nin 

criterios claros, ocupando espazos públicos estratéxicos —como o parque de San Francisco ou a 

zona portuaria— xusto nas datas de maior afluencia turística. 

Isto provoca: 

• Saturación do calendario e solapamento con actividades xa programadas, tanto por 

ACISA como polo propio Concello. 

• Problemas loxísticos e de mobilidade, ao concentrar en poucos días un exceso de oferta 

desordenada. 

• A transmisión dunha imaxe de improvisación, descontrol e falta de profesionalidade, 

incompatible co prestixio que Ribadeo debe proxectar como destino turístico e 

comercial de referencia. 

Unha vila como Ribadeo non pode permitirse parecer un lugar no que calquera monta un posto 

ou unha barra sen orde nin garantías. Iso non suma, resta credibilidade e confianza. 

 

2. Competencia desleal visible e desmotivadora 

Cando un visitante chega a Ribadeo e observa como as terrazas, bares e restaurantes locais —

que pagan impostos, manteñen empregos e levan abertos todo o ano— quedan en segundo 

plano mentres unha barra improvisada concentra consumo, a percepción é clara: Ribadeo non 

valora aos seus propios negocios. 

 

As consecuencias son graves: 

• Erosión da marca da vila, que deixa de proxectar unha imaxe de respecto e apoio ao seu 

comercio e á súa hostalaría. 

• Desmotivación do empresariado local, que ve como o seu esforzo constante é 

prexudicado por iniciativas efémeras, alleas e sen retorno real para Ribadeo. 

• Confusión entre veciños e visitantes, que acaban por non distinguir entre a oferta 

estable e profesional e a improvisada, o que degrada a percepción global da vila. 

Se Ribadeo non coida nin defende o seu propio tecido económico, difícilmente poderá manter o 

prestixio que hoxe ten. 

 

3. Sensación de feira barata 

A posta en escena destes eventos transmítelle ao visitante unha sensación de precariedade e 

baixa calidade. 

• Moitas veces carecen de coidado estético, con postos improvisados, materiais de pouca 

calidade e montaxes sen identidade nin relación coa imaxe de Ribadeo. 



• Non contan cun control sanitario, fiscal ou normativo rigoroso, o que xera dúbidas 

sobre a súa seriedade e, en caso de problema, podería danar gravemente a reputación 

da vila. 

• Ao final, proxectan un efecto de “mercadillo barato”, moi lonxe da calidade e 

modernidade que o comercio e a hostalaría ribadense ofrecen. 

Ribadeo é sinónimo de calidade, dinamismo, modernidade e autenticidade. Non pode nin debe 

permitirse que uns poucos eventos mal organizados deterioren esa imaxe, que leva anos 

consolidándose grazas ao esforzo continuo de centos de empresas locais. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



Argumentos para responder aos comentarios críticos 

1. “Nós tamén pagamos impostos e cotas, temos dereito a traballar nos mercados” 

É certo que os autónomos que participan en mercados pagan a súa cota e unha taxa puntual, 

pero iso non é comparable aos custos que soporta o comercio e a hostalaría establecida en 

Ribadeo: alugueiros, persoal contratado, seguros, luz, auga, impostos locais e autonómicos 

durante os 365 días do ano. 

Non é unha cuestión de dereito a traballar, senón de equilibrio competitivo: uns operan con 

gastos fixos moi altos todo o ano, e outros aparecen só nos momentos de maior movemento, 

cun custo moi inferior, aproveitándose do esforzo previo dos establecementos locais. Iso é, 

claramente, competencia desleal. 

Agora ben, desde ACISA queremos deixar claro que non pedimos prohibir os mercados 

eventuais, senón regular a súa celebración para que non perxudiquen á economía local. E dentro 

desa regulación, defendemos que, se se autorizan, teñan preferencia os artesáns e autónomos 

de Ribadeo, é dicir, aqueles profesionais que tamén viven, consomen e pagan impostos aquí 

durante todo o ano. 

Ademais, cómpre lembrar que Ribadeo xa conta desde hai anos cunha programación estable de 

mercados, nos que sempre participaron artesáns e autónomos locais, e que nunca foron 

cuestionados: 

• O Mercado dos Mércores, que é parte da identidade e da vida comercial da vila. 

• O Mercado dos Domingos, consolidado e recoñecido como dinamizador do pobo. 

• O Mercado de Nadal, que complementa a campaña comercial máis importante do ano. 

• O Mercado do Ribadeo Indiano, ligado a unha das nosas festas máis emblemáticas e 

que pon en valor a singularidade cultural e económica da vila. 

Todos estes mercados son exemplos de eventos que suman, que reforzan a imaxe e a economía 

de Ribadeo, fronte a outros formatos improvisados ou itinerantes que, pola contra, restan e 

xeran un impacto negativo. 

Por iso, ACISA non está en contra dos mercados en si, senón de que se permita un modelo de 

actividade que non deixa retorno real, que desvirtúa o esforzo do comercio e da hostalaría locais, 

e que transmite unha imaxe de improvisación que non se corresponde coa realidade nin co 

prestixio de Ribadeo. 

 

2. “Os mercados dan vida ao pobo e atraen xente, Ribadeo sen eles estaría morto” 

 

Quen realmente dan vida a Ribadeo son os comercios, os servizos e a hostalaría que 

permanecen abertos os 365 días do ano. Son eles os que manteñen empregos estables, pagan 

impostos de forma continua e fan que Ribadeo sexa un lugar atractivo para vivir, traballar e visitar 

en calquera época. 

É importante lembrar que sen este tecido empresarial permanente, non existiría a base 

económica que fai posible a vida diaria da vila: os bares que serven almorzos todas as mañás, os 



restaurantes que manteñen reservas semana tras semana, as tendas que atenden aos veciños 

durante todo o ano, e mesmo os servizos profesionais que sosteñen a actividade económica. 

Os mercados improvisados poden xerar movemento puntual, pero ese consumo non reverte en 

Ribadeo. A meirande parte da facturación vai directamente ás empresas itinerantes que chegan, 

venden e marchan. Ademais: 

• Moitos destes postos non teñen control sanitario nin fiscal equiparable ao que se esixe 

aos negocios locais. 

• Non xeran emprego na vila, xa que traen o seu propio persoal de fóra. 

• Non pagan alugueiros nin impostos locais de forma continua, polo que a súa 

contribución á economía ribadense é mínima ou nula. 

Unha vila como Ribadeo non pode nin debe depender de actividades eventuais mal reguladas. 

Iso é pan para hoxe e fame para mañá. O que dá vida e sostibilidade é un tecido empresarial 

sólido, estable e responsable, e ese é o que ACISA defende. 

De feito, cando se fala de que Ribadeo sen mercados estaría morto, esqueceuse que Ribadeo xa 

conta con mercados propios e consolidados, como o dos mércores, o dos domingos, o de Nadal 

ou o do Ribadeo Indiano, que si aportan valor e forman parte da identidade da vila. O problema 

non son os mercados en si, senón aqueles eventuais, improvisados e alleos ao pobo, que en 

lugar de sumar, restan forza, vendas e prestixio ao que xa temos. 

 

 

3. “Nós tamén pagamos a nosa taxa, non nos sae gratis” 

 

É certo que os expositores que participan nestes mercados abonan unha taxa municipal pola 

ocupación da vía pública, pero esa cantidade é meramente simbólica se a comparamos cos 

ingresos que poden obter en poucos días e, sobre todo, cos custos que debe asumir un negocio 

local de forma permanente. 

Un comercio ou un bar de Ribadeo paga todos os meses: 

• IBI ou alugueiro de local, que en moitos casos son importes elevados. 

• Nóminas e Seguridade Social do persoal contratado, que se manteñen tamén en 

tempadas baixas. 

• Impostos locais e autonómicos (IAE, IRPF, IVA, taxas de lixo, terrazas, etc.). 

• Servizos básicos como luz, auga, calefacción, seguros obrigatorios e mantemento. 

Fronte a isto, un expositor dun mercado puntual paga unha taxa reducida —ás veces de poucos 

euros por metro cadrado— e instala o seu posto nos días de maior movemento turístico, 

aproveitándose do esforzo previo que comercio e hostalaría fixeron durante todo o ano para 

atraer visitantes a Ribadeo. 

Este desequilibrio fiscal é inxusto e está claramente documentado no noso informe: 



• Os negocios locais soportan unha presión tributaria moi superior para manter a súa 

actividade os 365 días. 

• Moitos expositores eventuais nin sequera emiten tickets ou facturas, polo que o control 

sobre a súa facturación e o pago real de impostos é, como mínimo, dudoso. 

• No caso das barras de eventos, a situación é idéntica: pagan unha taxa mínima, non 

xeran emprego local e restan directamente consumo aos bares e terrazas que si cumpren 

coa normativa durante todo o ano. 

Por iso falamos dun agravio comparativo evidente, que non só prexudica ao comercio e á 

hostalaría establecida, senón que tamén deteriora a imaxe de xustiza e orde fiscal que debe 

proxectar un concello. 

En resumo: non se trata de que paguen ou non unha taxa, senón de que esa taxa é irrisoria 

fronte ao que ingresan e fronte ao que paga calquera negocio de Ribadeo por abrir as súas 

portas todos os días. Esa desigualdade non é asumible se o que queremos é un pobo dinámico 

pero tamén xusto, serio e sostible. 

 

4. “Os mercados traen variedade, cousas que non hai nas tendas” 

 

É un erro pensar que os mercados improvisados aportan unha variedade que Ribadeo non ten. 

O noso comercio xa ofrece unha amplísima diversidade de produtos e servizos, con 

establecementos especializados en moda, calzado, xoiería, cosmética, agasallos, xoguetería, 

alimentación gourmet, decoración, librarías… Todo iso de forma estable, durante todo o ano e 

con todas as garantías legais e sanitarias. 

Se realmente hai demanda para introducir novos produtos ou tendencias, sempre existe a 

posibilidade de facelo polas canles legais e permanentes: 

• Abrindo establecementos en Ribadeo, igual que fixeron centos de autónomos ao longo 

dos anos. 

• Establecendo colaboracións ou “corners” en negocios xa existentes, que están abertos 

a ampliar a súa oferta. 

• Participando en mercados locais consolidados, como o dos mércores, o dos domingos, 

o de Nadal ou o do Ribadeo Indiano, que están regulados e pensados para sumar ao 

tecido económico da vila. 

Non se pode xustificar unha actividade irregular ou descontrolada co argumento da variedade. 

A variedade non serve de nada se non vai acompañada de seguridade, transparencia, 

responsabilidade fiscal e respecto polo comercio local. 

De feito, moitas veces a suposta “variedade” destes mercados é relativa: 

• Produtos de pouca calidade, adquiridos en cadeas ou distribuidores que nada teñen que 

ver coa artesanía ou coa economía local. 

• Repetición dos mesmos postos en diferentes vilas, converténdose nun negocio 

itinerante sen identidade nin vínculo con Ribadeo. 



• Oferta que compite directamente con sectores xa cubertos en Ribadeo (alimentación, 

téxtil, complementos…), en lugar de aportar algo novo e complementario. 

En definitiva, a variedade xa existe en Ribadeo, e existe de forma permanente, profesional e 

regulada. O que propoñen os mercados improvisados non é variedade real, senón competencia 

desleal disfrazada de novidade, sen garantías nin compromiso coa vila. 

Por iso, desde ACISA defendemos que a verdadeira riqueza de Ribadeo está no seu comercio 

estable, diverso e competitivo, que non necesita ser substituído nin posto en dúbida por 

actividades efémeras que só restan prestixio. 

 

5. “O concello decide, o debate é estéril” 

 

É certo que quen ten a última palabra sobre a autorización dos eventos é o Concello, pero iso 

non significa que o debate sexa estéril, senón todo o contrario. Se ACISA e o tecido empresarial 

non falan nin expoñen os seus argumentos, as autorizacións seguirán concedéndose sen 

valorar o impacto real que teñen sobre o comercio e a hostalaría locais. 

Por iso, ACISA leva este asunto á súa asemblea de socios e tamén ao propio Concello de Ribadeo, 

porque temos a obriga de defender aos máis de 170 negocios asociados e, en realidade, a todo 

o tecido empresarial da vila, que é o que xera emprego, paga impostos e mantén Ribadeo vivo 

durante todo o ano. 

ACISA non busca prohibir nin enfrontarse a ninguén. O que pedimos é orde, regulación e xustiza, 

a través de: 

• Criterios claros de autorización que eviten a improvisación e a competencia desleal. 

• Transparencia sobre quen organiza, con que obxectivo e baixo que condicións. 

• Seguridade e control, para que non haxa prácticas que danen a imaxe e o prestixio da 

vila. 

• Preferencia para os profesionais de Ribadeo, que son quen realmente sosteñen a 

economía local. 

O papel de ACISA non é quedar calada nin asumir decisións sen cuestionar. O noso papel é ser a 

voz do empresariado de Ribadeo, trasladar propostas construtivas e garantir que o Concello 

escoite e teña en conta a realidade do comercio e da hostalaría locais antes de tomar decisións. 

Se non defendemos agora o que nos pertence, corremos o risco de que Ribadeo perda o rumbo 

e se converta nun lugar onde todo vale, aínda que sexa a costa dos que sosteñen a vila día a día. 

 

6. “Non evolucionar é quedar atrás, outros concellos xa o fan” 

 

Confundir “evolucionar” con permitir barra libre de eventos improvisados sen control é un erro. 

Evolucionar non significa abrir a porta a modelos que xeran fraude, competencia desleal e perda 

de ingresos locais, senón apostar por un modelo equilibrado e sostible que dea valor engadido 

á vila sen destruír o que xa temos. 



É importante destacar que noutros concellos tamén se están a regular estes eventos, 

precisamente porque se viron os mesmos problemas: 

• Expositores sen garantías sanitarias nin fiscais. 

• Consumo que se desvía da hostalaría e do comercio local. 

• Malestar crecente entre o tecido empresarial estable. 

• Uso de recursos públicos para actividades que non deixan retorno real. 

Por tanto, o camiño non é copiar o que poidan facer outros municipios que permiten mercados 

indiscriminados, senón aprender dos seus erros e actuar con responsabilidade. 

A verdadeira evolución para Ribadeo é: 

• Promover eventos culturais, sociais e solidarios que realmente aporten valor á 

comunidade. 

• Regular e limitar os mercados eventuais para que non compitan cos negocios locais nin 

resten vendas nas épocas clave. 

• Potenciar o que xa temos: o comercio diverso, a hostalaría consolidada, os mercados de 

toda a vida (mércores, domingos, Nadal, Indiano) e eventos de prestixio que reforzan a 

nosa identidade. 

• Construír unha imaxe de destino serio e de calidade, evitando proxectar improvisación 

ou actividades de baixa categoría que non corresponden coa realidade de Ribadeo. 

En definitiva, evolucionar non é imitar nin competir a calquera prezo, senón reforzar o que nos 

fai únicos e asegurar que cada paso que demos sirva para consolidar a economía local e mellorar 

o prestixio de Ribadeo como destino turístico e comercial de referencia. 

 

Mensaxe final 

Os mercados non son o inimigo. Ribadeo leva décadas convivindo con mercados tradicionais —

coma o dos mércores, o dos domingos, o de Nadal ou o do Ribadeo Indiano— que forman parte 

da identidade da vila e que sempre contaron co apoio de ACISA porque aportan valor, dinamizan 

e suman ao que xa temos. 

O problema está no modelo actual de mercados e eventos improvisados, que se instalan en 

datas clave, sen control nin criterios claros, xerando competencia desleal, desequilibrio fiscal e 

unha imaxe de precariedade que non está á altura de Ribadeo. Estes eventos non pagan nin 

achegan o mesmo que o comercio e a hostalaría locais, non deixan beneficio real na vila e, en 

moitos casos, desvían consumo directo dos negocios que manteñen vivo Ribadeo todo o ano. 

Por iso, ACISA non se opón á dinamización, ao contrario: levamos anos promovendo campañas 

e actividades que reforzan a nosa economía local, como o Ribadeo Indiano, a campaña de 

Nadal, as panchas ou multitude de iniciativas culturais e gastronómicas. Sempre apostamos pola 

innovación, pero con sentido e con respecto polo noso tecido empresarial. 

O que pedimos agora é orde, regulación e xustiza: 

• Que haxa criterios claros para autorizar eventos. 



• Que se prioricen os profesionais de Ribadeo, que son os que verdadeiramente sosteñen 

a vila. 

• Que se limite a improvisación e se eviten modelos que restan máis do que aportan. 

• Que se garanta transparencia, control sanitario e fiscalidade real para todos por igual. 

Porque defender ao comercio e á hostalaría locais non é unha postura corporativista: é defender 

o futuro económico, social e cultural de Ribadeo. Sen negocios abertos todo o ano, Ribadeo 

non sería o que é. E esa é a responsabilidade que asumimos: protexer o presente e asegurar un 

futuro sostible e con prestixio para a nosa vila. 

 

 

 

 

 

 

 

 

 

 

 


